
Резюме 
 

▪ I чорак якунларига кўра, меҳнат бозорида фаоллик юқори 

даражада сақланиб, март ойида вакансиялар сони ўтган йилнинг мос 

даврига нисбатан 9,8 фоизга ошди. 

▪ Хизматлар, чакана савдо, умумий овқатланиш ҳамда ишлаб 

чиқариш соҳаларида ишчи кучига бўлган талаб юқори даражада 

шаклланди. 

▪ Муқобил манбалардан олинган маълумотларга кўра, 2026 йил  

I чорагида фаол резюмелар сони 31,5 фоизга ошиб, 636 минг нафарга 

етди. Бу меҳнат бозорида рақобатнинг кучайишига олиб келмоқда. 

▪ Иқтисодиётда бандликнинг ўсиши асосан хусусий сектор ҳисобига 

таъминланиб, 2025 йилда ушбу секторда бандлик 5,2 фоизга ўсди. 

Бунда, бандликнинг энг юқори ўсиши хизматлар соҳасида қайд этилди.  

▪ Ишсизлик даражаси пасайиш тенденциясини сақлаб қолиб,  

2025 йил IV чораги якунларига кўра 4,8 фоизни ташкил этди. 

▪ I чоракда ўртача номинал иш ҳақи 17,4 фоизга, реал иш ҳақи эса 

9,5 фоизга ошди. Шу билан бирга, иш ҳақлари ўсиши босқичма-босқич 

мўътадиллашиб бормоқда. 

▪ Меҳнат унумдорлиги ўсиш суръатларининг секинлашиши 

иқтисодий фаолликни қўллаб-қувватлашда экстенсив омиллар, 

жумладан бандликни кенгайтириш аҳамияти ортиб бораётганини 

кўрсатмоқда. Шу билан бирга, реал иш ҳақларининг меҳнат 

унумдорлигига нисбатан тезроқ ўсиши иқтисодиётда инфляцион 

босимларнинг сақланиб қолаётганидан далолат беради. 

Меҳнат ресурслари 

I чорак якунларига кўра, меҳнат бозоридаги динамика юқори 

иқтисодий фаоллик шароитида шаклланди. Марказий банк томонидан 

очиқ манбалардан веб-скрепинг методологияси асосида йиғилган 

маълумотларга кўра, январь ва февраль ойларида вакансиялар сони 

йиллик ҳисобда мос равишда 4,5 фоиз ва 6,5 фоизга камайган бўлса-

да, март ойида меҳнат бозорида фаоллик сезиларли даражада 

тикланди. Хусусан, март ойида вакансиялар сони 15,4 мингтани ташкил 

этиб, ўтган йилнинг мос даврига нисбатан 9,8 фоизга ошди (1-расм).  

Бу иқтисодиётда ишчи кучига бўлган талаб ошаётганини кўрсатади. 

Хизматлар соҳаси ва чакана савдо юқори истеъмол фаоллиги 

ҳисобига ишчи кучига талаб юқори бўлган соҳалардан бири бўлиб 

қолмоқда. Қурилиш соҳасида эса бандлик динамикаси инвестиция 

цикли ва мавсумий омилларга боғлиқ бўлмоқда. Шу билан бирга,  

I чорак давомида мазкур соҳада меҳнатга талаб ўсиш тенденциясини 

намоён қилди. 

Умумий овқатланиш ва ишлаб чиқариш соҳаларида меҳнатга 

талаб юқори даражада шаклланиб, кескин фаоллашув кузатилди. 

1-расм. Вакансиялар сони 
динамикаси, минг дона 

2-расм. Иқтисодиётда бандлар сони 
ўзгариши, фоизда 

  
Манба: очиқ веб-сайтлар маълумотлари 
асосида Марказий банк ҳисоб-китоблари. 

Манба: Миллий статистика қўмитаси 
маълумотлари асосида Марказий банк 
ҳисоб-китоблари. 

Муқобил манбалар ҳам Ўзбекистон меҳнат бозорида бўш иш 

ўринлари сони ўсишда давом этаётганини кўрсатмоқда. Шу билан 

бирга, ишчи кучи таклифининг ўсиш суръатлари меҳнатга бўлган талаб 

ўсишидан сезиларли даражада юқори бўлиб қолмоқда. HeadHunter 

Uzbekistan маълумотларига кўра1, 2026 йилнинг I чорагида фаол 

резюмелар сони 31,5 фоизга ошиб, 636 минг нафарга етган.  

Иш қидирувчилар сонининг тезроқ ўсиши натижасида меҳнат 

бозоридаги рақобат кучаймоқда, бу эса иш ҳақи динамикасида ҳам акс 

этиб, иш ҳақларининг ўсиш суръатлари барқарорлашаётганини 

кўрсатмоқда. 

Сўнгги чоракларда иқтисодиётда бандликнинг барқарор 

кенгайиши кузатилди. Бандлик ўсишининг асосий қисми хизматлар 

соҳаси ҳисобига тўғри келиб, бунда молиявий ва суғурта фаолияти, 

профессионал ва техник хизматлар, шунингдек маъмурий ва ёрдамчи 

хизматлар муҳим ўрин тутди (2-расм). Ушбу йўналишларда 

бандликнинг ўсиши бозор инфратузилмасининг ривожланиб 

бораётгани ва иқтисодиётда янги йўналишларга талаб ортиб 

бораётганини акс эттиради. 

Шу билан бирга, иқтисодиётда таркибий ўзгаришлар давом 

этмоқда. Қишлоқ хўжалигида бандликнинг қисқариши меҳнат 

ресурсларининг бошқа тармоқларга қайта тақсимланаётгани билан 

изоҳланади. Саноат ва савдо соҳаларида эса бандлик мўътадил ва 

барқарор ўсишни намоён этди. 

3-расм. Секторлар кесимида 
бандлар сони ўзгариши, фоизда2 

4-расм. Ишсизлик даражаси, фоизда2 

  
Манба: Миллий статистика қўмитаси маълумотлари асосида Марказий банк ҳисоб-китоблари. 

 
1 https://tashkent.hh.uz/article/34296 
2 2024 йил II чорак маълумотлари мавжуд бўлмаганлиги сабабли 3-расм вақт чизиғининг 
икки қисмида ва 4-расмда узулиш ҳосил бўлган. 

Бандлик шаклланишида асосий ўринни хусусий сектор эгаллади. 

Давлат секторининг ҳиссаси ижобий сақланган бўлса-да, унинг таъсири 

нисбатан чекланган бўлиб қолди (3-расм). Бунда, 2025 йилда хусусий 

секторда бандлик 5,2 фоизга ўсиб, умумий бандлик ўсишига 4,2 фоиз 

банд ҳисса қўшган бўлса, давлат секторида мазкур кўрсаткичлар мос 

равишда 2,6 фоиз ва 0,5 фоиз бандни ташкил этди. 

Мазкур жараёнлар фонида ишсизлик даражаси босқичма-босқич 

пасайиб бориб, 2025 йил IV чораги якунларига кўра 4,8 фоизни ташкил 

этди (4-расм). 

Марказий банк томонидан ўтказилган сўровлар натижаларига 

кўра, 2026 йил I чорагида меҳнат бозорида корхоналарнинг ходимларни 

ёллаш бўйича кутилмалари ижобий сақланиб қолди. Хусусан, 

хизматлар ва савдо соҳаларида бандликнинг ошишини кутаётган 

корхоналар улуши ортиб, ушбу тармоқларда ишчи кучига бўлган 

талабнинг ортганини кўрсатди. Саноат соҳасида эса кутилмалар асосан 

барқарор шаклланиб, бандликнинг қисқаришини кутаётган корхоналар 

улуши паст даражада сақланди. Умуман олганда, сўров натижалари 

меҳнат бозорида талабнинг барқарорлигини ва бизнес фаоллиги 

бўйича ижобий кутилмалар сақланиб қолаётганини кўрсатмоқда  

(5-расм). 

5-расм. Корхоналарнинг ходим ёллаш бўйича кутилмалари динамикаси 

Қизил ранг ўтган йилнинг мос даврига нисбатан тегишли жавоблар сони камайганини, яшил ранг 

эса ушбу жавоблар сони ошганини англатади. 

 

Манба: Марказий банк ҳисоб-китоблари.  

Иш ҳақи динамикаси 

Иш ҳақи динамикасида соҳалар кесимида сезиларли фарқланиш 

сақланиб қолмоқда. Шу билан бирга, иқтисодиётнинг тармоқларида 

меҳнатга ҳақ тўлашнинг барқарор ўсиши кузатилди (6-расм). 

6-расм. Реал иш ҳақи ўсиши  
 
Қизил ранг – реал иш ҳақининг юқори ўсишини, кўк ранг –реал иш ҳақининг секин ўсишини 
ифодалайди. 

 
 

Манба: Миллий статистика қўмитаси маълумотлари асосида Марказий банк ҳисоб-китоблари. 
 

 

Иш ҳақининг энг юқори ўсиш суръатлари молиявий ва суғурта 

фаолияти, транспорт хизматлари (ташиш ва сақлаш), шунингдек 

бошқа хизмат кўрсатиш соҳаларида қайд этилди. Ушбу йўналишларда 

иш ҳақининг ўсиши асосан ишчи кучига бўлган талабнинг юқорилиги 

билан изоҳланади. 

Чакана савдо ва умумий овқатланиш соҳаларида эса иш ҳақи 

ўсиши нисбатан барқарор шаклланди. Меҳнатга талаб юқори бўлишига 

қарамасдан, ушбу соҳаларда иш ҳақининг чекланган ўсиши ишчи кучи 

таклифининг нисбатан эластик эканлигини кўрсатиши мумкин. 

Инфляция даражасининг секинлашиши фонида номинал иш ҳақи 

ўсиши ҳам босқичма-босқич мўътадиллашиб бормоқда. Шу билан 

бирга, реал иш ҳақлари барқарор юқори ижобий динамикани сақлаб 

қолмоқда. Бу аҳоли даромадларининг харид қобилияти қўллаб- 

қувватланиб, ички истеъмол талабининг сақланишига хизмат 

қилаётганини кўрсатади. 

Умуман олганда, I чорак якунларига кўра, ўртача иш ҳақининг 

номинал ўсиши 17,4 фоизни ташкил қилди (2025 йил I чорагида –  

18,4 фоиз). Реал иш ҳақи ўсиши эса 9,5 фоиз даражасида шаклланди 

(2025 йил I чорагида – 7,5 фоиз) (7-расм). 

Сўнгги йилларда меҳнат унумдорлиги ўсиши пасаювчи 

тенденциясига ўтмоқда. Хусусан, 2018-2025 йиллар давомида меҳнат 

унумдорлигининг ўртача ўсиши тахминан 5 фоизни ташкил этди. Бироқ, 

сўнгги йилда ушбу кўрсаткич тахминан 3 фоизгача секинлашди.  

Ушбу даврда ЯИМ ўсиши 7,7 фоизни, бандлик ўсиши эса 4,7 фоизни 

ташкил этди. Натижада иқтисодий ўсишда бандлик омилининг ҳиссаси 

ортиб, меҳнат унумдорлигининг ўсиш суръатлари нисбатан паст 

шаклланди. 

7-расм. Номинал ва реал иш ҳақи 
ўсиш суръатлари, фоизда 

8-расм. Реал иш ҳақи ва меҳнат 
унумдорлиги ўсиш суръатлари, 
фоизда 

  
Манба: Миллий статистика қўмитаси маълумотлари асосида Марказий банк ҳисоб-китоблари. 

 

Юзага келган ҳолат иқтисодий фаолликни таъминлашда 

экстенсив омиллар, аввало бандлик ва инвестицияларни кенгайтириш 

аҳамияти ортиб бораётганини кўрсатади. Меҳнат унумдорлигининг 

пастроқ ўсиши шароитида ишлаб чиқариш ҳажмининг ортиши кўпроқ 

қўшимча меҳнат ресурсларини жалб қилиш ҳисобига таъминланмоқда. 

Ушбу шароитда меҳнат унумдорлигининг кейинги динамикаси 

ишчи кучидан фойдаланиш самарадорлигини ошириш, ходимлар 

малакасини ошириш, меҳнат ресурсларини юқори самарали соҳаларга 

қайта тақсимлаш, шунингдек инвестиция фаоллигининг кўлами ва 

сифатига боғлиқ бўлади. 

Шу билан бирга, меҳнат унумдорлиги ўсиши ва реал иш ҳақлари 

ўсиши ўртасидаги тафовутнинг кенгайиши иқтисодиётда инфляцияни 

оширувчи босимлар сақланиб қолаётганини кўрсатмоқда. Сўнгги 

даврларда ушбу босим кенгроқ тус олиб, реал иш ҳақининг меҳнат 

самарадорлигига нисбатан тезроқ ўсиши билан изоҳланди (8-расм). 

Пул ўтказмалари динамикаси ва меҳнат муҳожирлари оқими 

Жорий йилнинг I чорагида аҳоли ҳаракатланувчанлиги 

(мобиллиги) ўсишда давом этди. Ушбу даврда хорижга чиққан 

Ўзбекистон фуқаролари сони 1,63 млн нафарни ташкил этиб, ўтган 

йилнинг мос даврига нисбатан 11,6 фоизга ошди. Бундан ташқари, 

жорий даврда ҳаво йўллари транспортида ташилган йўловчилар сони 

сезиларли ошиб, 2,25 млн нафарни ташкил этди. Бу кўрсаткич ўтган 

йилнинг мос даврига нисбатан 32 фоизга юқори бўлди. 

Сўнгги мавжуд маълумотларга кўра, 2026 йил I чорагида Россияда 

патент асосида меҳнат фаолиятини амалга оширган Ўзбекистон 

фуқаролари сони 1,34 млн нафарни ташкил қилди (9-расм). Бу ўтган 

чоракка нисбатан 8,8 фоизга, ўтган йилнинг мос даврига нисбатан эса 

1,8 фоизга кам бўлиб, мавсумий омиллар ҳамда ташқи меҳнат бозори 

шароитларидаги ўзгаришлар билан изоҳланиши мумкин. 

9-расм. Россияда патент асосида 
ишлаётган Ўзбекистон фуқаролари 
сони, минг киши 

10-расм. Туркияда рухсатнома 
асосида бўлган Ўзбекистон 
фуқаролар сони, минг киши 

  
Манба: Россия давлат статистикаси 
федерал хизмати 

Манба: Туркия миграцияни бошқариш 
Президентлиги 

Шу билан бирга, меҳнат миграцияси йўналишларини 

диверсификация қилиш жараёни давом этмоқда.  

Хусусан, Туркияга миграция бўйича расмий рухсатномалар сони 

ошиб бормоқда. Туркия Республикаси Ички ишлар вазирлиги 

ҳузуридаги Миграцияни бошқариш органи маълумотларига кўра,  

I чоракда бундай рухсатномалар сони қарийб 70 мингтани ташкил этиб, 

ўтган йилнинг мос даврига нисбатан 14 фоизга ошди (10-расм). 

Жанубий Кореяда бўлиб турган Ўзбекистон фуқаролари сони ҳам 

I чоракда барқарор ўсишни давом эттириб, 99,6 минг нафарга етди. 

Пул ўтказмалари ҳажми 2026 йил I чорагида ўсиш тенденциясини 

сақлаб қолиб, 3,8 млрд АҚШ долларини ташкил этди ва ўтган йилнинг 

мос даврига нисбатан 13 фоизга ошди.  

Пул ўтказмалари таркибида ҳам мамлакатлар кесимида 

диверсификация жараёнлари давом этмоқда. Бироқ, ушбу жараённинг 

суръати ва давомийлиги ташқи меҳнат бозорлари ҳамда асосий ҳамкор 

давлатлардаги макроиқтисодий шароитларга боғлиқ бўлиб қолади. 

Хусусан, 2026 йил I чорагида Россиядан келиб тушган пул 

ўтказмаларининг улуши ўтган йилнинг мос давридаги 77,6 фоиздан  

72,4 фоизгача пасайди. Бу, асосан, йил бошидан патент тўловларининг 

ошиши, рубль курсининг нисбатан март ойида қадрсизланиши, ҳамда 

меҳнат миграцияси йўналишларининг кенгайиши билан изоҳланади. 

Шу билан бирга, умумий пул ўтказмаларда Қозоғистоннинг улуши 

1 фоиз бандга ошиб 4,1 фоизни, Европа давлатларининг улуши  

1 фоиз бандга ошиб 3,3 фоизни, Жанубий Кореяни улуши 0,6 фоиз 

бандга ошиб 4,1 фоизни ташкил этди. Бошқа давлатлар улуши эса  

2,6 фоиз бандга ошиб, 16,2 фоизга етди. 

Ҳужжатнинг электрон версияси Ўзбекистон Республикаси 

Марказий банки веб-сайтининг «Тадқиқотлар» бўлимининг 

Ўзбекистон Республикаси Марказий банкининг расмий сайти: 

www.cbu.uz 

